ការសម្ភាសន៍របស់លោកយាយតួន យ៉ុន
ក៖ អ្នកសម្ភាសន៍ឈ្មោះ ហេង សុវណ្ណនរិន្ទ    ខ៖ អ្នកត្រូវគេសម្ភាសន៍ឈ្មោះតួន យ៉ុន

ពត៌មានសង្ខេបរបស់លោកយាយតួន យ៉ុន
សព្វថ្ងៃនេះលោកយាយតួន យ៉ុនមានអាយុ៦៤ឆ្នាំហើយ គាត់មានបងប្អូនចំនួន៦នាក់ តែនៅរស់រានមានជីវិតែ៣នាក់ទេ គាត់ជាកូនទី៥ក្នុងគ្រួសារ។ កាលពីកុមាររភាពជីវិតរបស់គាត់មានភាពរីកយាយ និងសុខស្រួល តែពេលចូលដល់សម័យប៉ុល ពតមកដល់គាត់ត្រូវបាត់ឪពុក និងបងប្អូនអស់ចំនួន៣នាក់ដោយសារតែប៉ុល ពតយកទៅសម្លាប់
ចោល។ គាត់ខិតខំតស៊ូក្នុងការធ្វើការងារក្នុងកងនារីជារៀងរាល់ថ្ងៃ ហើយគាត់តែតែត្រូវបានមនុស្សជុំវិញខ្លួនឲ្យរួចពីគ្រោះថ្នាក់ម្តង។ បន្ទាប់ពីប៉ុល ពតហើយគាត់ក៏ត្រលប់មកនៅស្រុកកំណើតរបស់គាត់វិញ ហើយមានក្រុមគ្រួសារតែជីវិតរបស់គាត់ជួបទុក្ខលំបាកដោយសារតែមានជីវភាពក្រីក្រពេក។

ក៖ បាទជាដំបូងខ្ញុំសូមថ្លែងអំណរគុណដល់យាយដែលបានឲ្យខ្ញុំសម្ភាសន៍ពីប្រវិត្តរបស់
យាយ ហើយការសម្ភាសន៍ណឹងត្រូវបានរៀបចំដោយសាកលវិទ្យាល័យមួយដែលមានឈ្មោះថាព្រីហាំយ៉ង់ដែលនៅឯសហរដ្ឋអាមេរិក។ បាទ គោលបំណងរបស់សាកល
វិទ្យាល័យគឺចង់សម្ភាសន៍ប្រវិត្តប្រជាជនខ្មែរ ដើម្បីរក្សារទុកប្រវិត្តប្រជាជនខ្មែរដើម្បីឲ្យ
កូនចៅជំនាន់ក្រោយរបស់យាយអាចស្គាល់ពីប្រវិត្តរបស់ជីដូនជីតាហើយរៀនអំពីប្រវិត្តរបស់ពួកគាត់ណាយាយ បាទហើយចឹងនៅពេលដែលខ្ញុំសម្ភាសន៍យាយចប់ ខ្ញុំនឹងដាក់ការសម្ភាសន៏របស់យាយណឹងនៅក្នុងវេបសាយរបស់សាលាដែលមានឈ្មោះថា www.cambodiaoralhistory.byu.edu ណាយាយ ចឹងតើយាយយល់ព្រមឲ្យខ្ញុំដាក់
សម្ភាសន៍របស់យាយចូលទៅក្នុងវេបសាយរបស់សាលាទេយាយ?
ខ៖ ព្រម។
ក៖ បាទសម្រាប់ថ្ងៃខែដែលខ្ញុំសម្ភាសន៍យាយនេះគឺ នៅថ្ងៃទី១៦ ខែតុលា ឆ្នាំ២០២០ ហើយការសម្ភាសន៍នេះត្រូវបានធ្វើឡើងនៅភូមិចុងឃ្មៀស សង្កត់ចុងឃ្មៀស
 ស្រុកសៀមរាប ខេត្តសៀមរាបណាយាយ ហើយខ្ញុំជាអ្នកសម្ភាសន៍ឈ្មោះ 
ហេង សុវណ្ណនរិន្ទ អញ្ចឹងខ្ញុំចង់សួរថាតើយាយមានឈ្មោះពេញឈ្មោះអ្វីដែរយាយ? 
ខ៖ ឈ្មោះតួន យ៉ុន។
ក៖ ចុះអ្នកយាយមានឈ្មោះហៅក្រៅទេអ្នកយាយ?
ខ៖ តែមួយប៉ុណ្ណឹងឯង។
ក៖ ចុះយាយមានអាយុប៉ុន្មានហើយឆ្នាំណឹង?
ខ៖ អាយុ៦៤ឆ្នាំ។
ក៖ ចុះយាយចាំថ្ងៃខែឆ្នាំកំណើតយាយបានទេយាយ?
ខ៖ អត់ចាំទេចាំតែអាយុប៉ុណ្ណោះឯង។
ក៖ ចុះឆ្នាំខ្មែរយាយកើតឆ្នាំណាដែរ?
ខ៖ មិនបានចាំទាំងអស់ ព្រោះសព្វថ្ងៃចាស់ទៅវាភ្លេច។
ក៖ ចុះយាយមានស្រុកកំណើតនៅឯណាដែរយាយ?
ខ៖ ចុងឃ្មៀស ភ្នំក្រោម ចុងឃ្មៀសនេះឯង។
ក៖ នៅនេះតាំងពីតូចម៉ង?
ខ៖ នៅនេះតាំងពីតូច តាំងពីកើតមក។
ក៖ ចុះយាយមានបងប្អូនប៉ុន្មាននាក់ដែរយាយ?
ខ៖ បងប្អូននោះអាពតវាយកទៅវ៉ៃចោលអស់ហើយនៅសល់តែ៣នាក់ទេ។
ក៖ បាទបើសរុបទាំងអស់ ទាំងអ្នកស្លាប់អ្នករស់ប៉ុន្មាននាក?
ខ៖ សរុបទាំងអស់ស្លាប់វាមានចំនួន៦នាក់ ឆឺត ឆាប ឆុំ ឡៃ ខ្ញុំ អាវ៉ាន់ហេងពៅ។
ក៖ ចុះយាយជាកូនទីប៉ុន្មានដែរយាយ?
ខ៖ កូនបន្ទាប់ពៅ កូនទី៥។
ក៖ ចុះបងប្អូនយាយដែលនៅរស់៣នាក់ទៀតណឹងគាត់រស់នៅឯណាសព្វថ្ងៃ?
ខ៖ នៅនេះឯងទាំងអស់គ្នា។
ក៖ យាយធ្លាប់ធ្វើអ្វីខ្លះដែរជាមួយបងប្អូនកាលនៅក្មេងយាយអាចប្រាប់បានទេ?
ខ៖ ប្រាប់បានកាលនៅពីក្មេងជុំគ្នា ធ្វើចំការ ចំការសណ្តែកនៅណឹងជុំគ្នានេះឯងបណ្តោយ ធ្វើចំការសណ្តែកកាលណឹងនៅតូចៗណា នៅតូចទេវាចូលអាយុ១៦ឆ្នាំដល់ចូលដល់វ៉ៃដាច់ទៅវាចូល១៧ឆ្នាំ ១៧ឆ្នាំក៏គេឲ្យនៅរែកព្រួលរែកអីនៅនេះឯងណា រែកព្រួលទៅបានរយៈប្រហែលជា១ឆ្នាំគេបញ្ជូនទៅនៅឃ្លាំង ដល់នៅឃ្លាំងបានប្រហែលជា១ឆ្នាំគេជម្លៀសគេយកឪពុក និងបងប្អូនទៅគេថាយកទៅកសាងឲ្យទៅរៀនសូត្រ
ការពិតនោះគេមិនយកទៅកសាងរៀនសូត្រទេគេយកទៅវ៉ៃចោល គេយកទៅវ៉ៃចោលមែនណាកូនរហូតដល់បែកគ្នាទាល់សព្វថ្ងៃ បងប្រុស៣នាក់ ២នាក់នោះគេយកទៅវ៉ៃចោលទៅ ១ទៀតយើងសិស្សសាលាគេថាយើងចេះដឹងគេយកយើងទៅវ៉ៃចោលដែរ គាត់ថ្នាក់ទី១ពីដើមណា  ប្រលងបាក់ឌុបហើយដល់ពេលនេះទៅខ្ញុំក៏ជម្លៀសយកបងប្អូនទៅអស់ក៏គេជម្លៀសម្តាយជម្លៀសខ្ញុំជីដូនចាស់ទៅនៅកំពង់ក្តី ទៅនៅកំពង់ក្តីយើងដើរទៅអត់មានជិះឡានទេគេឲ្យដើរ ដើរនោះជីដូនចាស់ដើរអត់រួចទេនាំគ្នាធ្វើស្នែងសែងតាមដុប ដើរតាមដុបព្រៃវត្តព្រែកប្រោសណា ទៅដល់វត្តព្រេកប្រោសភ្លៀងអើយភ្លៀង ភ្លៀងខ្លាំងណាស់ក្មួយរកទឹកដាំបាយគ្មានទេ យាយដាច់ចិត្តទៅសំពះសុំទឹកគេសុំទឹកពួកតំបន់ចាស់ណា ចុះទឹកគ្នាមានទឹកដែរបើគ្នាយើងមានរាប់ពាន់នាក់ទៅដងទឹកគ្នាមិនអស់ហើយ ចឹងហើយអ្នកណាឲ្យចូលក៏ចូលគេមិនឲ្យចូលក៏ហី មានតែយាយមួយទេដែលគេឲ្យទៅដងទឹកនៅវត្តព្រែកប្រោសសុំអណ្តូងគេព្រោះយាយទៅដល់លើកដៃសំពះគេសុំទឹកដាំបាយ ហេតុតែគុណបុណ្យលោកជួយទៅដល់បានទឹកមកហើយដើរដល់ពាក់កណ្តាលផ្លូវភ្លៀងធ្លាក់មកបានទឹកនោះឯងដាំបាយ ដល់ពេលព្រឹកឡើងទៀតគេជម្លៀសពីព្រែកប្រោសឡើងមកតាមថ្នល់ជាតិហើយ ឡើងមកថ្នល់ជាតិយើងទៅគេបញ្ជូនមកនៅកំពង់ក្តី អរមកនៅថ្នល់កែង គេជម្លៀសយើងមកនៅថ្នល់កែង ដល់មកដល់ថ្នល់កែង អរអត់ទាន់ដល់ថ្នល់កែងទេកូន អេថ្នល់កែងហើយដឹង ដល់ថ្នល់កែងគេឲ្យយើងកាប់ដីលើកប្រព័ន្ធភ្លឺស្រែណា ទៅនារីៗម្តាយអ៊ុំអត់មានអីស៊ីទេព្រឹកឡើងគេឲ្យបបរមួយវែក មួយវែកសរ ទៅក៏ម្តាយឡើងទៅបេះផ្លែនែ ស្អីអាផ្លែកកោះយើងណា ផ្លែកកោះអីមិនមែនកកោះអានោះគ្រាប់កកោះ គេហៅផ្លែនែត្រពុកម៉េចទេ ក្រឡោមភ្លុកម៉េចទេ យកមកបន្ទុុំ ទុកឲ្យកូនមួយថ្ងៃៗហូប ពេលចេញពីធ្វើការចេះយើងអត់មានអីហូបវាបបរមួយវែកលាយព្រលិត លាយដើមនែអាដើមនេះៗរឹងៗយកមកដល់ហូប ដាក់មួយម៉ាត់ទៅក្នុងមាត់ហើយបានដាក់អំបិលចិតទៅ ចុកបបរមួយចុងស្លាព្រារកំសត់ណាស់ ចុកបបរមួយចុងស្លាបព្រាណឹងឯងក៏ហូបដល់ម្តាយនឹកឃើញអាណិត ទៅបេះអាដើមនោះផ្លែនោះឯងមកបន្ទុំទុកឲ្យកូនព្រឹកឡើងឲ្យមួយថ្ងៃមួយ ឲ្យប្អូនពៅនោះមួយ

មកផ្ទះណឹងមកស្រុកណឹងឯង។
ក៖ ចុះម្តាយយាយមានឈ្មោះអ្វីដែរយាយ?
ខ៖ យាយមឿន។
ក៖ ចុះឪពុុកឈ្មោះអ្វីដែរ?
ខ៖ ឪពុកឈ្មោះវ័ន។
ក៖ ចុះពួកគាត់ទាំងពីរនាក់ណឹងមានស្រុកកំណើតនៅឯណាដែរ?
ខ៖ នៅស្រុកនេះឯងជាមួយគ្នា។
ក៖ ចុះម្តាយរបស់យាយជាមនុស្សកាច ឬក៏ស្លូតដែរយាយ?
ខ៖ យ៉ាគ្រាន់ដែរ កាចដែរសួរយាយវ៉ាតទៅបានដឹង ពួកគាត់។
ក៖ ចុះឪពុករបស់លោកយាយវិញ?
ខ៖ ប៉ាក៏កាចដែរប៉ុន្តែគាត់អ្នកធ្វើការពីសង្គមណា តែគាត់កាចគាត់យល់ញាតិណាស់គាត់អត់ដែលមានកាចតែពីសតែពាសទេ គាត់យល់ញាតិ។
ក៖ ចុះម្តាយហើយនិងឪពុកលោកយាយធ្វើការអ្វីដើម្បីចិញ្ចឹមជីវិតយាយ?
ខ៖ ពីដើមហា?
ក៖ បាទ។
ខ៖ ពីសង្គមគាត់ធ្វើចំការចំការសណ្តែកចំការឪឡឹកនៅស្រុកនេះឯង។
ក៖ អត់មាននេសាទអីទេ?
ខ៖ អត់ទេ អត់ចេះទេ។
ក៖ ចុះយាយចាំជីដូនជីតាខាងម្តាយទេយាយ?
ខ៖ ជីដូនជីតាខាងម្តាយចាំ។
ក៖ បាទឈ្មោះអ្វីដែរយាយ?
ខ៖ ជីដូនឈ្មោះម៉ាមុល ជីតាឈ្មោះកុងឆេង ខាងឪពុកឈ្មោះយាយមរ តាតួន។
ក៖ ពួកគាត់ណឹងក៏ជាអ្នកនៅស្រុកនេះដែរ?
ខ៖ នៅស្រុកនេះឯង។
ក៖ ចុះកាលដែលយាយកើតមកណឹងយាយទាន់យាយតាទេ?
ខ៖ អត់ទាន់ ទាន់តែជីដូនមួយជីដូនខាងម្តាយ ជីដូនខាងម្តាយណឹងដែលសែងគាត់កាត់ព្រែកប្រោសនោះដែលគាត់ពិការនោះ។
ក៖ ចុះយាយមានបងប្អូន ឬក៏សាច់ញាតិដែលរស់នៅក្រៅប្រទេសអត់យាយ?
ខ៖ អត់ កុំថាមានវាអត់ទៅហើយព្រោះវាគេមិនដែលទាក់ទងយើង មានមែនជីដូនមួយមែនតែគេមិនដែលរាប់រកយើង យើងក៏មិនដែលរាប់រកគេ។
ក៖ ចុះស្វាមីរបស់យាយមានឈ្មោះអ្វីដែរយាយ?
ខ៖ ឈ្មោះសេង ហយ សេង ហុង នាមត្រកូលគាត់សេង ហុង។
ក៖ ហើយយាយបានរៀបអាពាហ៍ពិពាហ៍ជាមួយស្វាមីណឹងនៅឆ្នាំណាដែរ? ហើយរៀបបានប៉ុន្មានឆ្នាំហើយបើគិតដល់ឥឡូវ?
ខ៖ មើលចូលស្រុក ចូលស្រុកបានមួយឆ្នាំ៊
ក៖ ចឹងរៀបនៅឆ្នាំ១៩៨០?
ខ៖ ណឹងឯង។
ក៖ ចឹង៤០ឆ្នាំហើយ?
ខ៖ ណឹងឯង៤០ឆ្នាំ៊
ក៖ ចុះកាលយាយរៀបការណឹងយាយអាយុប៉ុន្មានដែរ?
ខ៖ អាយុ២០ឆ្នាំ។
ក៖ ចុះអាពាហ៍ពិពាហ៍ណឹងត្រូវបានរៀបចំឡើងដោយឪពុកម្តាយ ឬក៏រៀបចំដោយចិត្តខ្លួនឯងដែរកាលណឹងយាយ?
ខ៖ និយាយទៅកុំឲ្យខ្មាស់គេមិនចង់និយាយទេ វាវេទនា ដូចថាគាត់ដណ្តឹងយើងយើងអត់យកគាត់ណា និយាយតែប៉ុណ្ណឹងយល់។
ក៖ យាយចេះអាន និងចេះសរសេរអក្សរខ្មែរទេយាយ?
ខ៖ អត់ចេះសរសេរ ចេះតែមួយមើល។
ក៖ ចឹងមានរៀនទេកាលនៅក្មេងយាយ?
ខ៖ កាលនៅក្មេងរៀនបានអាយុ១០មើលរៀនអាយុ១០ឆ្នាំឪពុកស្លាប់ ឪពុកស្លាប់តាំងពី១០ឆ្នាំទៅក៏ឈប់រៀន។
ក៖ ហើយកាលរៀនណឹងរៀនដល់ថ្នាក់ទីប៉ុន្មានដែរយាយ?
ខ៖ កាលនោះមើលពីដើមមិញយើងហៅថាថ្នាក់ទី៣ ថ្នាក់ទី១១ ថ្នាក់ទី១២ ១១ ១០ ថ្នាក់ទី៣។
ក៖ ចុះកាលរៀនណឹងរៀននៅសាលាដែរយាយ?
ខ៖ សាលានៅភ្នំក្រោម។
ក៖ ចុះយាយមានចេះភាសាអ្វីផ្សេងក្រៅពីភាសាខ្មែរអត់យាយ?
ខ៖ អត់ចេះតែភាសាខ្មែរ។
ក៖ ចុះយាយមានមិត្តភិក្តដែស្និតស្នាលដែលធំធាត់មកជាមួយគ្នាមកដល់ឥឡូវមានអត់យាយ? 
ខ៖ មិត្តស្និតស្នាលមានតែអ្នកក្នុងស្រុក។
ក៖ បាទ។
ខ៖ មានដូចថាមិត្តជិតស្និតនោះ ពីជំនាន់អាពតមកក៏ចេះតែស្រលាញ់គ្នាទៅចេះតែរាប់អានគ្នាទៅវាមានច្រើន ប្រពន្ធប្រធានឃុំយើងនេះមួយហើយនែ ច្រើនណាស់ក្មួយ។
ក៖ អាចរៀបរាប់បន្តិចមកថាអ្នកណាខ្លះដែរ?
ខ៖ ព្រែក  យាយព្រម យាយរ៉េត យាយមួន  ហើយផុតពីនោះស្គាល់ធម្មតា។
ក៖ ចុះយាយមានអនុស្សាវរីយ៍អ្វីខ្លះដែរជាមួយមិត្តភិក្តជិតស្និតដែរ?
ខ៖ អនុស្សាវរីយ៍ជំនាន់អាពត ធ្លាប់អត់ស៊ីជាមួយគ្នាបានចែកគ្នាស៊ីបានអំបិលប្រហុកចែកគ្នាលួចលាក់ទៅ ដូចថាខ្ញុំអត់ចេះទៅ មកពីធ្វើការទៅឃើញនេះមានអីស៊ីហើយអញគេឲ្យអំពិល អញមានអីហូបហើយ អញគេឲ្យអំបិលតិច ស៊ីមិនឆ្អែតទេហ្អែងអើយពីដើមមិញគេហៅហូបណាហូបមិនឆ្អែតទេទៅក៏យកអំបិលមកឲ្យ ហខ្លះគេថាង៉ែង មិត្តយ៉ុនមិត្តឯងចេះហូបសាច់ឆ្កែដែរ ខ្ញុំអត់ចេះហូបទេដូចថាគេបានមកពីណាពីណីណាទៅអត់ ទៅក៏កំសត់កម្រដេកមុងជាមួយគ្នាទៅ ប្រលែងគ្នាទៅដូចថាកាលនោះវាភ័យផងព្រួយផងណាហើយក្មេងនៅក្នុងការសប្បាយ ដូចថាចេញពីមុខមិត្តទៅណាប្រលែងគ្នាទៅណាទៅក៏បានដល់មកសព្វថ្ងៃក៏នៅតែរាប់អានគ្នាដែរ ឃើញចេះតែឲ្យថ្ងៃណាខ្ញុំអត់ចេះទៅគេឲ្យង៉ែងមានអីស៊ីអត់ អត់ទេហ្អែងអត់ប្រហុកស៊ីគេលូកប្រហុកឲ្យមកមួយគីឡូមក ថ្ងៃណាគ្នាអត់ទៅក៏យើងឲ្យម៉ាំគ្នាវិញទៅណា។
ក៖ ចុះយាយធ្លាប់ធ្វើស្រែចំការទេយាយ?
ខ៖ សព្វថ្ងៃហី?
ក៖ អត់ទេតាំងពីក្មេងដល់ឥឡូវ?
ខ៖ តាំងពីក្មេងនៅជាមួយឪពុកធ្វើជាមួយម្តាយធ្វើចំការសណ្តែកចំការឪឡឹកដល់មកសព្វថ្ងៃអត់ទេ។
ក៖ ចុះកាលនៅសម័យប៉ុល ពតយាយគេឲ្យធ្វើស្រែអត់?
ខ៖ ធ្វើគេធ្វើស្រែគេជម្លៀស គេជម្លៀសយើងទៅណឹងឯងមិនឃើញប្រាប់ក្មួយថាវាវេទនាណាស់។
ក៖ ចុះតាំងពីក្មេងដល់ឥឡូវតើយាយធ្លាប់ប្រកបការងារអ្វីខ្លះដែរដើម្បីចិញ្ចឹមជីវិត?
ខ៖ មិនដឹងទៅរកទេក្មួយសព្វថ្ងៃអត់កុហកទេ តាំងពីក្មេងដល់ចាស់មិនមានពេលស្រណុក ចុះប្តីនៅធ្វើការឃុំកាលពីដើមដែលគាត់អត់ទាន់ខូចណាគាត់នៅធ្វើការឃុំទៅក៏យើងក៏ដើរលក់ត្រប៉ែលក់ពោត ចិញ្ចឹមប្តីរកមួយថ្ងៃបានចំណេញអង្ករព្រឹកល្ងាចមួយគីឡូ ២គីឡូគ្រប់តែកូន ដល់ពេលឥឡូវដូចថាធូរតិចដែលយើងឡើងមកនៅលើយើងបានរកបបរកកូនធំទៅ ស៊ីដោយសារកូនខ្លះទៅយើធ្វើស្រែខ្លះទៅ ដល់ឆ្នាំនេះមិនបានធ្វើទេអត់ដើមអត់ចុង រាល់ថ្ងៃឈឺអត់មានជាទេឈឺ រាលថ្ងៃដើរលក់ពោតសួរតែក្មួយទៅដឹងហើយ ដើរលក់ពោតរាល់ថ្ងៃពោតនោះមួយថ្ងៃបានចំណេញ៥០០០អត់កុហកទេ ចំណេញ៥០០០ទៅចៅពេញផ្ទះកូនអាធា កូនអាសិលា កូនកាប៉ុល កូនអាធិដែលឪម៉ែគ្នាអត់ណាទៅគ្នាយកមកផ្ញើ គ្នាយកមកផ្ញើឪពុកគ្នាទៅរកស៊ីទៅក៏នៅលើយើង ឃើញថាព្រឹកមិញអត់កុហកទេសល់លុយ១០០០ ១០០០មែនណាចៅយាយអត់កុហកទេយាយសុំសីល សល់លុយមែន១០០០ទេសល់លុយមើល៣០០០ ៤០០០នោះយាយទៅវត្តយាយដាក់សីលនោះអស់១០០០ ដាក់សីលអស់១០០០យាយមកវិញយាយ ឲ្យអាថៃ២នាក់បងប្អូនវានោះ១០០០ ឲ្យអាហួរនិងមីបុប្ជានោះ១០០០ នៅសល់១០០០មិនដឹងជាធ្វើអីទេឲ្យមីពៅ ម៉ាក់ធ្វើអីហូបអឺកូនអើយម៉ែមាន១០០០មិនដឹងធ្វើអីទេកូន បុកអំបិលម្ទេសទៅកូន ឲ្យចៅស៊ីទៅទឹកស៊ីអីវដាក់ឲ្យប្អូនស៊ីទៅ ទៅក៏គេថាអូយម៉ាក់អើយខ្ញុំលេបអត់រួចទេ ចុះវាធ្លាប់ស៊ីឆ្ងាញ់ម៉ាក់អើយខ្ញុំលេបអត់រួចទេម៉ាក់ ក៏កូនអើយធ្វើអីខ្ញុំមាន១០០០ ១០០០គេទៅទិញនែ បន្លែ១៥០០គេទិញពទទាមួយគេលក់មួយមកគេហូប បានឆ្អែតមួយពេល។
ក៖ ចឹងតាំងពីក្មេងរហូតមកដល់ពេលនេះតើពេលណាដែលយាយគិតថាសប្បាយចិត្តជាងគេដែរយាយ?
ខ៖ ពេលណាដែលសប្បាយទាល់តែកូនវាធូរបានម៉ែសប្បាយ ចុះបើកូននៅតែក្រកូនអត់សប្បាយទេ ទាល់តែកូននោះដូចថាវាមានមុខរបររកវាមាន ដូចថាមានផ្ទះមានសំបែង ត្រឹមត្រូវនៅរាងខ្លួនណា នោះបានថាវាសប្បាយចុះវាមកនៅជាន់កនេះហេតុតែម្តាយមានផ្ទះឲ្យនៅណា បើសិនអត់គ្នាវេទនាដល់តែកូរ៉ូណាចេះទៀតបើគ្នាមិនប្រឹងទៅបានអីឲ្យកូនហូប។
ក៖ ចុះតាំងពីក្មេងដល់ពេលនេះតើជីវិតយាយមានការផ្លាស់ប្តូរអ្វីខ្លះដែរយាយ?
ខ៖ មានផ្លាស់ប្តូរខ្លះដែរមិនមែនថាយើងទុក្ខរហូតទេណាកូន មានកាលដែលយាយនៅទន្លេយាយកម្ម ណាដល់យាយឡើងមកនៅនេះវាមានសប្បាយចិត្តខ្លះមានថ្ងៃសប្បាយមានថ្ងៃទុក្ខ បានថាមិនមែនទុក្ខរហូតទេវាមានថ្ងៃសប្បាយថ្ងៃទុក្ខ ថ្ងៃណាក៏រកកាលតានៅទៅវាចេះតែមានលុយចាយបបូរ ដល់តាគាត់ឈឺរយៈ៧ខែអស់លុយពីខ្លួន យាយកើតទុក្ខតែមិនដឹងថ្ងៃណានិងចប់កើតទុក្ខទេ។
ក៖ តាំងពីក្មេងមកយាយមានក្តីស្រម៉ៃធំឡើងចង់ធ្វើអ្វីទេយាយ?
ខ៖ ក្តីស្រម៉ៃចង់ធ្វើអីក្តីស្រម៉ៃចង់តែរកស៊ីឲ្យបានមានដូចគេកុំឲ្យក្រគេមើលងាយ បានជាយាយប្រឹងតាំងពីបានប្តីកាលយាយនៅជាមួយម្តាយយាយស្រណុកយាយអត់កុហកទេ ឪម៉ែយាយស្រណុកយាយមិនដែលធ្វើអីទេ ដល់តែពេលយាយចាស់ចាប់បានប្តីក៏យាយវេទនារហូត មិនមែនរហូតទេមានវគ្គណាមានវគ្គណាក្រមានថ្ងៃណានោះក៏ដាច់ទៅមានថ្ងៃណានោះក៏បបរូណ៍ទៅ។
ក៖ ចុះយាយចូលចិត្តពិសារម្ហូបអ្វីដែរយាយតាំងពីក្មេងដល់ឥលូវ?
ខ៖ ម្ហូបពីក្មេងដល់ឥលូវដែលយាយចូលចិត្តនិយាយទៅដូចថាបើរឿងចំណីវិញយាយ អត់សូវចូលចិត្តអីទេចូលចិត្តតែមីកន្តាំងបើកូនថាយាយចូលចិត្តតែរបស់ថ្លៃ បើថាបានមីងកន្តាំងរាល់ថ្ងៃសប្បាយចិត្តណាស់ហូបតែចុះឯង កាលអាធាគេដឹកភ្ញៀវពេលគេបើកលុយបានមីកន្តាំងយប់ឡើងមួយកញ្ចប់ យប់ឡើងមួយថង់អាធាគេទិញយកមកឲ្យ ម៉ាក់តែបើទិញអីមកអត់ចូលចិត្ត ដូចថានំបញ្ចុកសម្លរគីរីអីយកទៅឲ្យឆ្ងាយទៅ បើថាកូនមីកន្តាំងមកអរណាស់យប់ស្មាណាក៏ងើយហូប។
ក៖ ចុះតាំងពីក្មេងមកយាយចូលចិត្តស្តាប់បទចម្រៀងអត់យាយ?
ខ៖ ចូលចិត្តណាស់រឿងចម្រៀង។
ក៖ ចូលចិត្តស្តាប់ចម្រៀងអ្នកណាដែរយាយ?
ខ៖ ចូលចិត្តរស់ សេរីសុទ្ធា ស៊ិន ស៊ីសាមុត ប៉ែន រ៉ន អឹុង យ៉េង ។
ក៖ ចុះយាយមានចាំបទណាដែលយាយចូលចិត្តជាងគេអត់? ចំណងជើងបទចម្រៀងណា?
ខ៖ ចំណងជើងដូចថាសព្វថ្ងៃដូចមិនសូវចាំបើថាគេច្រៀងស្គាល់ទាំងអស់ ចេះទាំងអស់ចម្រៀងឲ្យតែបទពីសង្គមចេះទាំងអស់។
ក៖ ចុះយាយកាលពីក្មេងៗធ្លាប់បានលេងល្បែងប្រជាប្រិយខ្មែរអីទេពេលចូលឆ្នាំ?
ខ៖ អត់ចេះលេង អត់ចេះរាំ ទើបតែចាស់ហើយចេះរាំ ចេះរាំនិងខូចចិត្តកូនងាប់មួយទៅចេះរាំតែសព្វថ្ងៃឈប់រាំហើយចៅ។
ក៖ អញ្ចឹងមកដល់ចុងបញ្ចប់នេះតើយាយមានអ្វីចង់ផ្តាំផ្ញើកូនចៅជំនាន់ក្រោយរបស់យាយទេ? ថាពួកគេគួរតែរស់នៅបែបណា ធ្វើមនុស្សបែបណាដែរយាយ?
ខ៖ ខ្ញុំសូមផ្តាំផ្ញើទៅឲ្យកូនចៅជំនាន់ក្រោយ សូមឲ្យធ្វើជាមនុស្សល្អកុំប្រព្រឹត្តពាលា អាវ៉ាសែឆក់លួចប្លន់ ហើយនិងជក់ម៉ា ផឹកស្រា សុំឲ្យធ្វើជាកូនល្អគ្រប់ៗគ្នាទាំង មួយប្រទេសកម្ពុជាយើងទាំងអស់សូមឲ្យធ្វើកូនល្អ សូមសុខសប្បាយ ហើយជៀសវាងជាពិសេសគឺជៀសវាងពីគ្រឿងញៀន មែនស្អប់ណាស់គ្រឿងញៀនយាយស្អប់ណាស់ចៅ សូមឲ្យអង្គការជួយណែនាំកូនចៅនៅប្រទេសកម្ពុជាយើងកុំឲ្យមានប្រព្រឹត្តនៅអំពើពុករលួយដូជាគ្រឿងញៀន វាគ្មានបានប្រយោជន៍ទេបានតែបំផ្លាញជីវិតរបស់ខ្លួនឯង និងសុខភាពល្អខ្លួនឯង ខ្លះទៅជាឆ្កួត ខ្លះទៅជាឈឺ ភ្លេចម៉ែភ្លេចឪ សូមតែប៉ុណ្ណោះឯងកូន។
ក៖ បាទខ្ញុំសូមអរគុណដល់យាយដែលបានចំណាយពេលវេលាសម្ភាសន៍ជាមួយខ្ញុំ ខ្ញុំសូមជូនពរឲ្យយាយមានសុខភាពល្អ សំណាងល្អ និងមានសុភមង្គលក្នុងគ្រួសារយាយណា។
ខ៖ ចាស សាធុ សាធុ ឲ្យចៅឯងអាយុវែងណាចៅណា។
ក៖ បាទ។
